
79.

No riuscivan de fæto lô a mescciâ

Con fiña e maliziosa inscinuazion

E tenebre co-a lûxe, ô ben cö mâ,

Lêuggio e gran, evangelio e inquixizion?

No son riuscii a pervertî, a guastâ

Quanto existe ne-a stessa religion

De veo, de vantaggioso, de perfetto,

De quanto a-ô ben de l'ommo l'è diretto?



80.

Non han spesso avvilio con l'impostûa,

Con ignoranza e vizii ô sacerdozio?

Non han spesso ridûto a lezze, a cûa,

E a parolla evangelica a un negozio?

Non han reiso a monastica clausûa

De discordie un steccato, un nio de l'ozio?

Non han forse formôu de religion

Spesso uña liga e de superstizion?



81.

Se mai sæmo anche noî pregiudicæ,

Noî pù dunque trovemose un compenso:

Che scien i chen corrotti e nostre artæ,

E i disordini e i vizii ô nostro incenso;

E quelle ûmane vittime scannæ

In nostro onô, tristo tributo immenso

Da barbarie e d’un culto stravagante,

Ne e dagghe un fanatismo intollerante.



82.

Poco se trêuve, oppù nisciun divario

Fra i ministri da nostra e da so fede:

A un tristo sacerdote sanguinario,

Comme ô nostro, che un atro ne succede

Ambizioso in gran parte o mercenario,

Ch’o çerche ne-ô Santuaio onô e mercede;

E in scë roviñe de l'idolatria

Che s’alze ô trono de l'ipocrixia.

